
Markmið fundar 

Fyrsti fundur byrjunarsamstarfshóps um undirbúning að friðlýsingu á svæði Dynjanda og nágrennis. 

Tilgangur hans er að hefja samstarfið um verkefnið, ræða ferlið og hugmyndir að mörkum, 

friðlýsingarflokk o.fl. 

Fundarefni 

Fulltrúi Umhverfisstofnunar (UST) fór yfir að nú væri vinnan að hefjast og að komin væri saman hluti 

samstarfshóps, sem mun svo stækka þegar landeigendur koma í hann. Mikilvægt væri að ræða á 

þessum fundi hugmyndir að mörkum, friðlýsingarflokk og þá sérstaklega hvernig bæjarstjórar 

Vesturbyggðar og Ísafjarðar sjá þessa friðlýsingu fyrir sér. Þegar komin verður skýrari hugmynd um 

mörk er hægt að hafa samband við landeigendur. Farið var stuttlega yfir friðlýsingarferlið og 

tímafrestina í auglýsingaferlinu.  

 

Forsaga 

Fulltrúi umhverfis- og auðlindaráðuneytisins (UAR) fór yfir hvernig UST og UAR vinna saman að 

stofnun og stækkun friðlýstra svæða og hugmyndir um þjóðgarða utan miðhálendisins. Mál 

Dynjanda er í forgangi hjá ráðherra. Farið var yfir forsöguna að málinu, að RARIK gaf íslenska ríkinu 

Dynjandajörðina sem kveikti hugmyndina að stækkun friðlýsta svæðisins. Í nágrenni Dynjanda eru 

svo friðland Vatnsfjarðar, Brjánslækjarjörðin með náttúruvættinu Surtarbrandsgili og fleiri 

náttúruperlur. Ríkið á mikið af stærstu jörðum svæðisins og það gefur mikinn meðbyr í friðlýsingunni.  

Mörk svæðisins 

• Í umræðum kom fram að sveitarfélögin sáu fyrir sér að hafa Geirþjófsfjörð, Trostansfjörð og 

friðlandið í Vatnsfirði innan marka en ekki væri búið að taka umræðu um hvort svæðið verði 

friðlýst sem þjóðgarður eða hvort það henti betur að það verði í öðrum friðlýsingarflokki  

• Trostansfjörður hefur ekki verið skoðaður mikið með tilliti til verndargildis en er þar mikill 

gróður. Ákveðið var að geyma hann í bili, enda í einkaeigu. Athuga skyldi með áhuga 

landeigenda í austri, á Hjarðarnesi. 

• Brjánslækjartorfan og Auðshaugsland eru innan þjóðlendukröfu en ákveðið var að hafa þessi 

svæði ekki með (í bili allavega) því að þjóðlendumál geta verið flókin og lengt mjög tímann 

sem friðlýsingin tekur. 



• Grunnhugmynd af mörkum: sameina svæði Vatnsfjarðar, Dynjanda og Surtarbrandsgils 

(svæði sem eru nú þegar friðlýst). Skoða svo einnig möguleika í Geirþjófsfirði, á Hrafnseyri, í 

Hjarðarnesi og mögulega í Trostansfirði.  

 

Viðhorf almennings/íbúa sveitarfélaganna 

Fram kom frá sveitarfélögunum að það gætir oft tortryggni fólks þegar orðið þjóðgarður er nefnt. 

Almennt sé það algengara en jákvætt viðhorf. Öll áform af þessum toga á Vestfjörðum fá viðbrögð 

við frostmark og er tekið með mikilli tortryggni og efasemdum. Það er oft skiljanlegt - samgöngur, 

innviðir og raforka eru í forgangi á þessu svæði. Öðru en því gæti verið mætt með hrópum. Þess þarf 

að gæta að það sé hægt að vinna þetta samhliða því að það sé verið að greiða úr nauðsynlegum 

samgöngumálum á sama svæði á sama tíma. Fulltrúar sveitarfélaganna benda á að ætlast sé til þess 

af þeim að þau gæti hagsmuna íbúa sinna og endurómi áhyggjur þeirra og upplifanir. Bentu þeir 

einnig á að aðdráttarafl svæðis á aldrei að vera forsenda innviðauppbyggingar og að fólk geri sér 

grein fyrir því að túrismi sé mengandi. Ferðaþjónustu er oft stillt upp ‚góðu megin‘ en öðrum 

atvinnutækifærum ‚vondu megin‘. Sveitarfélögin sjá hins vegar einnig ótvíræða möguleika á 

svæðinu, en þetta snýst líka um hvernig ímynd er hægt að teikna upp af svæði sem lítið er vitað um 

og er hulin perla.  

Geirsþjófsfjörður 

Fulltrúi UST fór yfir verndargildi hans. Fjörðurinn er einstakur og aðgengilegur frá sjó. Mikil 

gróðursæld, einstakar tegundir, skógrækt stunduð í marga áratugi og mikið birki. Verndargildi er fyrst 

og fremst í menningarsögu og gróðursæld, einveru og logni. Það eru örfá mannvirki í Geirþjófsfirði, 

en vegna einangrunar þá er kyrrðin mikil. Fjörðurinn er á náttúruminjaskrá. Landgræðslusjóður á 

jörðina innst í firðinum (Langibotn) og ráðuneytið er langt komið í viðræðum við sjóðinn um möguleg 

ríkiskaup á jörðinni 

Friðlýsingarflokkur 

Fram kom að ekki er skýrt hvað þjóðgarður þýði og að samfélagið hefur oft ranghugmyndir um 

þjóðgarða og mikilvægt sé að ná tökum á umræðunni og kynna fólki hvað þjóðgarður og aðrir 

friðlýsingarflokkar eru á mannamáli.  Margir hugsa þegar þeir heyra þjóðgarður/friðlýsing að það sé 

verið að skerða athafnarsvæði þeirra og setja hömlur. Umræðan hefur mikil áhrif á fólk og ef þýðing 

friðlýsingarinnar er ekki skýr fyrir þeim, þá getur fólk farið á móti henni. Fulltrúar sveitarfélagana 

hafa áhyggjur að orðið „þjóðgarður“ fái fólk á móti friðlýsingunni, frekar en ef hún væri í öðrum 

flokki. Það þarf líka að liggja fyrir af hverju eigi að vernda og hverjar forsendurnar eru,  þjóðgarður 

t.d. trekkir að fleiri ferðamenn en friðland. Þetta þarf hópurinn að skoða í sameiningu áður  en 

upplýsingafundir á svæðinu eru haldnir. Í friðlöndum er t.d. strangari vernd en í þjóðgörðum en 

margir vita það ekki. Þess vegna mikilvægt að upplýsa fólk svo það fái rétta sýn og sé með á nótunum 

og viti muninn á hugtökum. Ráðuneytið á skjal þar sem friðlýsingarflokkar eru bornir saman og mun 

deila því með hópnum, það er góður grunnur fyrir samvinnuna að allir kynni sér það. Draga þarf fram 

mikilvægi hvers svæðis, hvers vegna verndun er mikilvæg og hafa gott upplýsingaflæði til almennings 

– ákveðið PR til að lyfta hlutunum upp, hafa allt skýrt og uppi á borðinu og skapa jákvæðni í kringum 

friðlýsinguna.  

 

 

 



Samantekt 

• Komin er ágætis hugmynd um mörk og góð umræða hefur farið fram 

• Flestar jarðanna innan áætlaðra marka eru í ríkiseigu 

• Heyra þarf hljóðið í landeigendum annara jarða og eiga við þá samtal 

• Næsti fundur samstarfshópsins verður haldin fljótlega 

 

 

Næstu skref 

• UAR sér um að uppfæra hugmynd að nýjum mörkum  

• UAR sendir skjal á hópinn þar sem friðlýsingaflokkar eru útskýrðir og bornir saman 

• UST á samtal við landeigendur 

• Fulltrúar sveitarfélagana skoða mörkin og kynna sér friðlýsingarflokkana 

 

 


